
A ÁREA SANITARIA DE VIGO ACOLLE A REUNIÓN DE
AXENTES DE ECODESEÑO E INNOVACIÓN DO PROXECTO
CEMTEX PARA AVANZAR NA CIRCULARIDADE DOS
TEXTILES SANITARIOS

▪ O proxecto CEMTex no que a Axencia Galega de Coñecemento en Saúde (ACIS) é

socio ten un orzamento de 1,7 millóns de euros para 4 anos de duración

coordinado pola provincia holandesa de Güeldres acompañados de 8 rexións

europeas.

▪ O encontro reuniu a representantes do ámbito sanitario, o sector téxtil, a

innovación e a xestión de residuos para reforzar a cooperación e avanzar cara a

modelos máis sostibles.

▪ A xornada incluíu visitas aos hospitais do Meixoeiro e Álvaro Cunqueiro, con

especial atención aos procesos e iniciativas vinculados á sustentabilidade na

contorna hospitalaria.

▪ Presentáronse aos asistentes os avances do proxecto europeo CEMTex, que busca

impulsar a economía circular nos téxtiles médicos e reducir o seu impacto

ambiental.

Vigo, 29 de outubro de 2026.- O grupo de stakeholders do proxecto europeo

CEMTex no que participa a Axencia Galega de Coñecemento en Saúde (ACIS)

en nome do Servizo Galego de Saúde tivo a súa terceira reunión de

seguimento no Hospital Álvaro Cunqueiro de Vigo precedida cunha visita á

lavandería do Hospital Meixoeiro. O encontro tivo como obxectivo reforzar a

cooperación entre os distintos axentes da cadea de valor dos téxtiles

sanitarios e promover solucións innovadoras adaptadas ás necesidades da

atención sanitaria.

A xornada comezou cunha visita á lavandería do Hospital de Meixoeiro e

continuou no Hospital Álvaro Cunqueiro, onde os asistentes coñeceron

diferentes proxectos de sustentabilidade no ámbito sanitario, incluídas

iniciativas con solucións baseadas na natureza e nas ciencias do

comportamento. O programa completar coa presentación dos avances das

actividades de CEMTex e un espazo de intercambio entre os participantes.

O encontro estivo conducido por José María Romero, director da área de

Desenvolvemento e Innovación Sanitaria da ACIS, e Beatriz Piñeiro,

coordinadora da Estratexia de Economía Circular do SERGAS de GALARIA,

Empresa Pública de Servizos Sanitarios, SA. Á reunión asistiron

representantes do ámbito sanitario, como José Manuel Olivares Díez, director

asistencial da área Sanitaria de Vigo; Víctor Miguel do Campo Pérez,

responsable do Servizo de Medicina Preventiva e da Unidade de Prevención

de Riscos Laborais; e Antonio Rodríguez Pena, subdirector de Enfermería da

área Sanitaria de Vigo.  

Tamén participaron entidades vinculadas á innovación, a investigación e o

ecosistema sanitario, como a Agrupación industrial Saúde de Galicia e ICSEM;

representantes do sector téxtil e da moda, como a Agrupación industrial

Téxtil Moda de Galicia (COINTEGA), WIM Studio e VIMBIO CORP; así como

Arroupa, vinculada á xestión de residuos e a economía circular.   

CEMTex é un proxecto europeo do programa Interreg Europe que traballa

para impulsar a economía circular no ámbito dos téxtiles médicos. A iniciativa

promove unha maior colaboración entre os axentes implicados na súa cadea

de valor para identificar oportunidades e superar barreiras que permitan

avanzar cara a modelos de produción, uso e xestión máis sostibles. 

Os téxtiles sanitarios, especialmente bátalas cirúrxicas, expoñen retos

ambientais relacionados co consumo de recursos e a xeración de residuos,

pero tamén ofrecen oportunidades para impulsar modelos máis sostibles

baseados na reutilización e a reciclaxe. Neste contexto, CEMTex busca

conectar o coñecemento e a experiencia dos sectores sanitario, empresarial,

tecnolóxico e ambiental para desenvolver solucións innovadoras compatibles

cos requisitos de seguridade e funcionamento da atención sanitaria.

A reunión celebrada en Vigo permitiu achegar a estes axentes á contorna

hospitalaria, compartir experiencias e iniciativas de sustentabilidade e

reforzar a colaboración necesaria para avanzar cara a unha xestión máis

circular dos téxtiles médicos.


